
АЛЫНҒАН БУДАН ҚОЗЫЛАРДЫҢ ӨНІМДІЛІГІ

Қазіргі уақытта қой шаруашылығы саласының негізгі мақсаты ет
өнімділігін арттыруды көздейді. Еліміздегі нарықтық экономика жағдайында
мал басы мен өнімділігінің кемуі ет пен жүн бағасының арасындағы
үйлеспеушіліктен қой шаруашылығын шығынды салаға айналдырып, биязы
және биязылау жүнді қойлардың орнын етті, етті-майлы тұқымдары
алмастырды. Сондықтан қазір осы саладағы отандық мамандардың негізгі
жұмысы етті және етті-жүнді қой шаруашылығын дамытуға бағытталуда. Кең
байтақ табиғи жайылымдар шығыны аз технологияны қамтамасыз етсе де
өнімділігі төмен жайылымдар жоғары өнімді бола алмайды, яғни қой
шаруашылығы өнімдерін өндіру қорын арттыру негізі мал басын көбейтуде емес,
өнімділігін жоғарлатуда жатыр.

Шет елдерде өнімділігі бойынша етті-жүнді бағытта өсірілетін алуан түрлі
қой тұқымдары мен типтері бар. Қой шаруашылығы саласының тиімділігін
арттырудағы бір тәсілі осы етті-жүнді бағыттағы импортты қой
тұқымдарынының қарқынды генетикалық әлеуетін пайдалану қажет. Сондықтан
отандық етті-жүнді биязылау қой тұқымдарын өнімділік сапасын жақсарту
жолында шетелдік тұқымдармен будандастыру жұмыстары кешенді зерттеу мен
жаңа ізденіс жүргізуді талап етеді.

Біздің ғылыми ізденіс жұмысымыз №212 «АӨК және табиғи пайдалану
саласы бойынша ғылыми-зерттеу және іс-шаралар» бюджеттік бағдарлама
аясында «Шу типті қазақтың етті-жүнді биязылау қой тұқымының жаңа етті
типін шығарудың негізін жасау» бағытында Жамбыл облысы, Шу ауданы
«Батай-Шу» жауапкершілігі шектеулі серіктестігінің шаруашылығы жағдайында
орындалуда. Бұл мақсатқа жету үшін жоғарыда аталған өңірдегі қойды
асылдандыру шаруашылығында шу типті қазақтың етті-жүнді биязылау қой
тұқымының саулықтарына шетелдік тексель тұқымының қошқарларынан
алынған ұрықты пайдаланамыз. Бұл шетелдік қой тұқымы мықты
конститутциясымен, анық байқалатын етті, дөңгелек пішінімен ерекшеленетіні
белгілі. Тексель қой тұқымы әлемдік қой шаруашылығында таза тұқымды
күйінде өсіріледі, сондай-ақ жоғары сапалы майы аз қой етін алу үшін басқа
тұқымдармен будандастырады. Бұл тұқымды қойдың етті тұқымдарымен
будандастырғанда оң белгілері алғашқы ұрпағына беріле бастайды. Тексель қой
тұқымының қозыларының бордақылау және сойыс сапасы жоғары болады.
Бордақыланған қозы ұшаларында ет - 60%, май - 23% және сүйек - 17% құрайды.
Бұл қой тұқымына тән биологиялық ерекшелігі бордақылау кезінде ұшаның
бұлшық ет арасындағы кеңістігіне май жақсы жиналады. Ерекшелігі олардың



сойыс сапасын төмендетпей ұзақ уақытқа дейін қозыларды бордақылауға және
етін өндіруге мүмкіндік береді.

Жасанды ұрықтандыру науқаны өткен жылдың қараша айында жүргізілді.
Науқан барысында қазақтың етті-жүнді биязылау қой тұқымының элита класына
жататын жасы 2,5 жылдық қой лапараскопия жолымен мұздатылған ұрықпен
ұрықтандырылды. Мұздатылған ұрық «Қазақ қой шаруашылығы технологиялық
ғылыми зерттеу» институтының зертханасында дайындалып, осы институттың
ғылыми қызметкері а.ш.ғ.д. Н.Малмаковтың көмегімен ұрықтандырылды. Әрбір
ұрықтандырылған қойға екі сырғадан салынып, арқа тұсына белгі басылды.

Ұрықтандырылған саулықтар көктемде қоздап, төлдегіштігі 60,0% орташа
көрсеткішті құрады. Науқан кезінде барлық таза тұқымды және ұрғашы будан
қозылардың негізгі 7 дене өлшемдері алынды, яғни шоқтығының биіктігі 36,7,
құйымшағының биіктігі 37,1, денесінің қиғаш ұзындығы 27,8; кеуде орамы 43,2;
кеуде ені 8,8; кеуде тереңдігі 14,1; сирақ орамы 6,5 см, ал еркек қозыларда
сәйкесінше 37,5; 38,3; 28,1; 43,2; 9,3; 14,5; 6,5 см болса, таза тұқымдылардың
дене өлшемдері ұрғашы қозыларда шоқтығының биіктігі 36,1; құйымшағының
биіктігі 36,5; денесінің қиғаш ұзындығы 27,2; кеуде орамы 41,8; кеуде ені 8,6;
кеуде тереңдігі 13,6; сирақ орамы 6,0 см, еркек қозыларда сәйкесінше 36,8; 37,5;
27,9; 42,5; 8,8; 14,4; 6,4 см болды. Салыстыра келгенде будан қозылардың
аздаған үстемдігі байқалды. Таза тұқымды еркек және ұрғашы қозылардың
туылған мерзімдегі тірі салмағы, сәйкесінше 4,4-3,9 кг, ал ТхҚЕЖБ будан
қозылардың салмағы, сәйкесінше 5,3-4,7 кг болды, яғни мұны да будан
қозылардың туылған мерзімдеріндегі тірі салмақтары таза қанды қозылардан
жоғарылау шамамен 0,5-1,1 кг аралығында болды.

Тәжірибедегі қозыларды енесінен айырған мерзімдегі (4-4,5 ай) тірі
салмақтары төмендегідей: таза тұқымдылардыкі (еркек, ұрғашы) сәйкесінше –
32,2-29,4 кг, ал будандардың салмағы 32,4-27,2 кг аралығында болды. Яғни,
еркек будан қозылардың орташа тірі салмағы таза тұқымды серіктестіктерінің
салмағымен тең болды, ал таза тұқымды ұрғашы қозылардың салмағы
будандармен бірдей болды.

Сонымен қатар біз таза тұқымды және будан қозылардың енелерін емізу
кезеңіндегі тәуліктік салмақ қосымын анықтадық. Бұл көрсеткіш арқылы таза
тұқымды қозылардың шамалы басымдылығы байқалады. Атап айтқанда таза
тұқымды еркек және ұрғашы тоқтылардың тәуліктік салмақ қосымы 231,6 және
212,5 грамм, ҚЕЖБ еркек будан қозылардан сәйкесінше 25,2 г немесе 10,2%,
ұрғашы будан қозылар сәйкесінше 5,7 г немесе 2,7% артық болды. Яғни будан
қозылардың тәуліктік салмақ қосымы таза тұқымды серіктестеріне қарағанда
төмен болған жоқ. Біз бұл нәтижені, яғни будан қозылар таза тұқымды
серіктестеріне қарағанда қолайлы жағдайды қажет ететінін анықтадық. Демек
будан қозылардың азықтандыру және күтіп-бағу жағдайын жақсарту қажет.


